
Document Generated: 2024-07-01
Statws Golwg cyfnod mewn amser fel yr oedd ar 10/07/2020.

Newidiadau i ddeddfwriaeth: Ar hyn o bryd nid oes unrhyw effeithiau heb eu gweithredu yn
hysbys ar gyfer y Rheoliadau Diogelu Iechyd (Coronafeirws, Teithio Rhyngwladol a Gwybodaeth

Iechyd y Cyhoedd i Deithwyr) (Cymru) (Diwygio) 2020. (See end of Document for details)

NODYN ESBONIADOL

(Nid yw’r nodyn hwn yn rhan o’r Rheoliadau)

Mae’r Rheoliadau hyn yn diwygio Rheoliadau Diogelu Iechyd (Coronafeirws, Teithio
Rhyngwladol) (Cymru) 2020 (“y Rheoliadau Teithio Rhyngwladol”) a Rheoliadau Diogelu Iechyd
(Coronafeirws, Gwybodaeth Iechyd y Cyhoedd ar gyfer Personau sy’n Teithio i Gymru etc.) 2020
(“y Rheoliadau Gwybodaeth Iechyd y Cyhoedd”).

Mae’r Rheoliadau Teithio Rhyngwladol yn gosod gofynion ar bersonau sy’n dod i Gymru ar ôl
bod dramor; mae’r rhain yn ymwneud â gwybodaeth y mae rhaid ei darparu gan ddefnyddio ffurflen
ar lein a chyfnod ynysu mandadol o 14 o ddiwrnodau. Mae’r gofynion hyn yn ddarostyngedig i
eithriadau, ac mae categorïau penodol o bersonau wedi eu hesemptio rhag gorfod cydymffurfio, gan
gynnwys personau sy’n teithio o’r ardal deithio gyffredin.

Mae Rhan 2 o’r Rheoliadau hyn yn diwygio’r Rheoliadau Teithio Rhyngwladol i estyn yr
esemptiadau rhag y gofyniad i ddarparu gwybodaeth; ac i estyn yr esemptiadau a’r eithriadau rhag
y gofyniad i ynysu (rheoliadau 3 i 6).

Mae rheoliad 3 yn diwygio’r Rheoliadau Teithio Rhyngwladol i esemptio categorïau penodol o
weithwyr – y rheini sy’n teithio’n rheolaidd ond nad ydynt fel rheol yn cyfarfod teithwyr – rhag
gorfod cydymffurfio â’r gofyniad i ddarparu gwybodaeth ar lein.

Mae rheoliad 4 yn diwygio’r Rheoliadau Teithio Rhyngwladol i estyn yr esemptiad rhag y
gofyniad i ynysu. Yn rhinwedd y diwygiadau hyn, ni fydd yn ofynnol i bersonau sy’n dod i Gymru
ynysu ar ôl bod mewn un neu ragor o’r gwledydd a restrir yn Atodlen 3 i’r Rheoliadau Teithio
Rhyngwladol (fel y’i mewnosodir gan yr Atodlen i’r Rheoliadau hyn). Mae’r diwygiadau yn cyfeirio
at y gwledydd a’r tiriogaethau hyn, ynghyd â gwledydd a thiriogaethau’r ardal deithio gyffredin, fel
“gwledydd a thiriogaethau esempt”.

Ond mae estyn yr esemptiad i’r gwledydd a’r tiriogaethau a restrir yn Atodlen 3 yn ddarostyngedig
i’r ddarpariaeth drosiannol a wneir gan reoliad 7. Mae hyn yn cadw effaith y Rheoliadau Teithio
Rhyngwladol ar y ffurf yr oeddent cyn eu diwygio, mewn perthynas â phersonau a gyrhaeddodd yr
ardal deithio gyffredin o fan y tu allan i’r ardal honno yn ystod y cyfnod o ddwy wythnos cyn 10
Gorffennaf 2020 (sef y dyddiad y daw’r Rheoliadau hyn i rym); dyma sy’n digwydd hyd yn oed os
yw’r man o dan sylw yn wlad neu’n diriogaeth esempt o 10 Gorffennaf 2020 ymlaen.

Pan fo personau o’r fath yng Nghymru neu’n cyrraedd Cymru yn ystod y cyfnod o ddwy wythnos
sy’n dechrau â’r diwrnod y daethant i’r ardal deithio gyffredin (sef y Deyrnas Unedig, Gweriniaeth
Iwerddon, Ynysoedd y Sianel ac Ynys Manaw), byddant yn ddarostyngedig i’r rheolau o ran ynysu a
osodir gan Ran 3 o’r Rheoliadau Teithio Rhyngwladol fel yr oedd y rheolau hynny cyn 10 Gorffennaf
2020.

Mae’r diwygiadau a wneir gan reoliad 5 yn ymwneud â digwyddiadau chwaraeon elît penodol, ac
maent wedi eu cynnwys er mwyn galluogi personau y mae’n ofynnol iddynt ynysu gan y Rheoliadau
Teithio Rhyngwladol i adael y fangre y maent yn ynysu ynddi am resymau sy’n ymwneud â’r ffaith
eu bod yn ymwneud â’r digwyddiadau hynny.

Mae rheoliad 6 yn cynnwys diwygiadau amrywiol i Atodlen 2 i’r Rheoliadau Teithio
Rhyngwladol, sef yr Atodlen sy’n disgrifio categorïau o bersonau sy’n esempt rhag gofynion y
Rheoliadau Teithio Rhyngwladol. Mae’r diwygiadau hyn naill ai’n addasu categorïau sydd eisoes
yn bodoli o bersonau neu’n ychwanegu categorïau newydd o bersonau i’r Atodlen.

Mae Rhan 2 o’r Rheoliadau hyn hefyd yn newid y cyfnod y mae rhaid i Weinidogion Cymru
gynnal adolygiadau o’r Rheoliadau Teithio Rhyngwladol o’i fewn, i gyfnod o 28 o ddiwrnodau yn

hytrach na chyfnod o 21 o ddiwrnodau (rheoliad 8); ac yn gwneud mân ddiwygiadau amrywiol
(rheoliad 9).

Mae’r Rheoliadau Gwybodaeth Iechyd y Cyhoedd yn ei gwneud yn ofynnol i weithredwyr
gwasanaethau masnachol i deithwyr sy’n cyrraedd Cymru ar lestr neu awyren ddarparu gwybodaeth
benodol i’r teithwyr sy’n defnyddio’r gwasanaethau hynny. Mae’r wybodaeth yn ymwneud â
mesurau sy’n cael eu cymryd yn y Deyrnas Unedig mewn ymateb i’r coronafeirws, gan gynnwys
mesurau sy’n ofynnol gan y Rheoliadau Teithio Rhyngwladol.

Mae’r diwygiadau a wneir i’r Rheoliadau Gwybodaeth Iechyd y Cyhoedd gan Ran 3 o’r
Rheoliadau hyn yn cynnwys mân newidiadau sy’n ymwneud â’r datganiad sydd i’w roi i deithwyr
ar wasanaethau sy’n cyrraedd Cymru (rheoliad 10); a newid i estyn y cyfnod adolygu at ddibenion
adolygiadau Gweinidogion Cymru o’r ddeddfwriaeth (rheoliad 11).

Ystyriwyd Cod Ymarfer Gweinidogion Cymru ar gynnal Asesiadau Effaith Rheoleiddiol mewn
perthynas â’r Rheoliadau hyn. O ganlyniad, ni luniwyd asesiad effaith rheoleiddiol o’r costau a’r
manteision sy’n debygol o ddeillio o gydymffurfio â’r Rheoliadau hyn.

